
RAQAMLI TA’LIM MUHITI 
VA UNING MAKTABGACHA 
YOSHDAGI BOLALAR RIVOJIGA 
TA’SIRI
Xayriddinova Parvinabonu Baxtiyor qizi 
Chirchiq davlat pedagogika universiteti
Maktabgacha va boshlang‘ich ta’lim fakulteti
Ta’lim va tarbiya nazariyasi va metodikasi
(Maktabgacha ta’lim) yo‘nalishi 1-kurs magistranti

Annotatsiya: Mazkur maqolada raqamli ta’lim muhiti hamda uning maktabgacha yoshdagi bolalar rivojiga ta’siri keng 
qamrovda yoritilgan. Shuningdek, raqamli ta’lim muhiti mazmuni, pedagogik potensiali, raqamli savodxonlik darajasi 
hamda uning bolalar kognitiv rivojlanishiga ijobiy ta’siri ilmiy asosda tahlil qilingan. Raqamli muhit orqali bolalarda ijod-
korlik va fantaziyaning rivojlanishi, o‘quv motivatsiyasining ortishi hamda inklyuziv ta’lim imkoniyatlarining kengayishi 
masalalari yoritilgan.

Kalit so‘zlar: raqamli ta’lim muhiti, raqamli muhit mazmuni, pedagogik potensial, raqamli savodxonlik, kognitiv rivojlanish, 
ijodkorlik, fantaziya, motivatsiya, inklyuzivlik.
Abstract: This article provides a comprehensive analysis of the digital learning environment and its impact on the devel-
opment of preschool children. It examines the content of the digital learning environment, its pedagogical potential, the 
level of digital literacy, and its positive influence on children’s cognitive development. Special attention is given to the 
enhancement of creativity and imagination, increased learning motivation, and the expansion of inclusive education 
opportunities through digital technologies.

Key words: digital learning environment, content of digital environment, pedagogical potential, digital literacy, cognitive 
development, creativity, imagination, motivation, inclusion.
Аннотация: В данной статье всесторонне рассмотрена цифровая образовательная среда и её влияние на раз-
витие детей дошкольного возраста. Также научно обоснованы содержание цифровой образовательной среды, 
её педагогический потенциал, уровень цифровой грамотности и положительное влияние на когнитивное раз-
витие детей. Особое внимание уделено развитию креативности и воображения, повышению учебной мотивации, 
а также расширению возможностей инклюзивного образования в условиях цифровой среды.

Ключевые слова: цифровая образовательная среда, содержание цифровой среды, педагогический потенциал, 
цифровая грамотность, когнитивное развитие, креативность, воображение, мотивация, инклюзия.

KIRISH
Raqamli texnologiyalar jahon miqyosida jadal rivojlanib borayotgan jarayondir. Ushbu jarayonda maktab-

gacha ta’lim tizimi ham muhim o‘rin egallaydi. “Raqamli avlod” deb ataladigan bugungi maktabgacha yoshdagi 
bolalar nutqining shakllanishi bilan bir vaqtda smartfon va planshetlardan foydalanishni ham o‘zlashtirmoqda. 
Shu bois maktabgacha ta’limda raqamli muhitni yaratish nafaqat texnik vositalardan foydalanish, balki ta’lim 
mazmunini yangilash va bolaning individual rivojlanish trayektoriyasini qo‘llab-quvvatlashni ham anglatadi.

Raqamli ta’lim muhitini shakllantirish pedagog kadrlarning ustuvor vazifalaridan biri hisoblanadi. Buning 
uchun har bir tarbiyachi-pedagogning raqamli kompetensiyasi yuqori darajada rivojlangan bo‘lishi zarur. 
O‘zbekiston Respublikasi Prezidenti Sh.M. Mirziyoyevning 2024-yil 30-sentabrdagi “Maktabgacha ta’lim sifati 
va samaradorligini yanada oshirish bo‘yicha qo‘shimcha chora-tadbirlar to‘g‘risida”gi PF-152-sonli farmonida1 
maktabgacha va umumiy o‘rta ta’limning uzluksizligi va uzviyligini ta’minlash, ta’lim sifatini oshirish hamda inno-
vatsion va raqamli texnologiyalarni keng joriy etish muhim vazifa sifatida belgilangan.

Shuningdek, O‘zbekiston Respublikasi Vazirlar Mahkamasining 2019-yil 11-iyundagi “Maktabgacha ta’lim 
tizimiga ilg‘or axborot va pedagogika texnologiyalarini joriy etish chora-tadbirlari to‘g‘risida”gi 487-sonli qaro-
riga2 muvofiq, ta’lim-tarbiya jarayoniga zamonaviy dasturlarni joriy etish, bolalarni har tomonlama rivojlanti-

1	  Oʻzbekiston Respublikasi Prezidentining Farmoni, 30.09.2024 yildagi PF-152-son https://lex.uz/uz/docs/-7128182. 
2	 Oʻzbekiston Respublikasi Vazirlar Mahkamasining qarori, 11.06.2019 yildagi 487-son https://lex.uz/docs/-4372737. 

rish, ularni maktabga tayyorlash darajasini oshirish hamda boshqaruvning zamonaviy mexanizmlarini yaratish 
ustuvor yo‘nalish etib belgilangan.

Mazkur hujjatlarda maktabgacha ta’lim tashkilotlari uchun o‘quv-metodik materiallar va multimedia kontent-
larini ishlab chiqish, pedagog va rahbar kadrlarning malakasini oshirish, shuningdek, innovatsion axborot-kom-
munikatsiya texnologiyalarini keng joriy etish masalalariga alohida e’tibor qaratilgan. Bu esa ta’lim tizimida 
raqamli muhitni shakllantirish uchun mustahkam asos bo‘lib xizmat qiladi.

Shu nuqtai nazardan, ta’lim jarayoniga raqamli texnologiyalarni joriy etish pedagoglar zimmasidagi muhim 
va mas’uliyatli vazifalardan biri sifatida namoyon bo‘ladi.

Raqamli ta’lim muhiti – bu raqamli vositalar, resurslar hamda interaktiv pedagogik texnologiyalar orqali 
bolalarga ta’lim berish jarayoni bo‘lib, u o‘zaro hamkorlikka asoslangan faoliyat, multimedia materiallar, o‘yin 
texnologiyalari hamda muvofiqlashtirilgan didaktik mashg‘ulotlarni o‘z ichiga oladi.

MAVZUGA OID ADABIYOTLAR SHARHI
Raqamli ta’lim muhiti masalasi so‘nggi yillarda ko‘plab olimlar tomonidan keng qamrovda o‘rganilmoqda. 

Xususan, O‘zbekiston Respublikasi Prezidenti Shavkat Mirziyoyev tomonidan qabul qilingan normativ-huquqiy 
hujjatlarda maktabgacha ta’lim tizimiga raqamli texnologiyalarni joriy etishning dolzarbligi alohida ta’kidlangan.

Shuningdek, L.E. Bobomurodova va U.H. Karomova tadqiqotlarida maktabgacha yoshdagi bolalarda 
raqamli savodxonlikni shakllantirishning pedagogik ahamiyati ilmiy jihatdan asoslab berilgan.

Xorijiy olimlardan D. Geladze o‘z izlanishlarida raqamli texnologiyalarning erta yoshdagi bolalar rivojiga 
ijobiy ta’sirini ko‘rsatadi. Bundan tashqari, L. Plowman va C. Stephen tadqiqotlarida o‘qituvchi rahbarligida 
tashkil etilgan raqamli faoliyat bolalarning o‘rganish jarayonini yanada samarali tashkil etishga xizmat qilishi 
ta’kidlangan, Y. Rui ilmiy ishlarida esa raqamli media vositalari orqali til o‘rganish samaradorligi yuqori ekanligi 
qayd etilgan.

Mazkur ilmiy tadqiqotlar raqamli ta’lim muhitining pedagogik ahamiyatini chuqur asoslab beradi hamda 
uning maktabgacha ta’lim tizimida samarali qo‘llanishi muhim ekanligini ko‘rsatadi.

TADQIQOT METODOLOGIYASI
Mazkur tadqiqotda maktabgacha ta’lim tizimida raqamli ta’lim muhitining ahamiyatini o‘rganish maqsadida 

nazariy va amaliy metodlardan kompleks tarzda foydalanildi. Xususan, ilmiy adabiyotlarni tahlil qilish, taqqos
lash hamda umumlashtirish usullari qo‘llanildi, shuningdek, kuzatish metodi orqali bolalarning raqamli vosita-
lardan foydalanish jarayoni izchil o‘rganildi. Tadqiqot davomida pedagoglarning ilg‘or tajribasi hamda mavjud 
ilmiy manbalar asosida ilmiy xulosalar shakllantirildi. Olingan natijalar raqamli ta’lim muhitining bolalar rivojiga 
ijobiy ta’sir ko‘rsatishini asoslashga xizmat qildi hamda uning ta’lim jarayonidagi samaradorligini tasdiqladi.

TAHLIL VA NATIJALAR
Raqamli ta’lim muhiti va uning mazmuni maktabgacha yoshdagi bolalarning rivojlanishida muhim ahamiyat 

kasb etadi. Raqamli ta’lim muhiti bolalarga turli raqamli kontentlar orqali bilimlarni o‘zlashtirish imkonini beruvchi 
pedagogik platformalar, ilovalar, interaktiv dasturlar hamda texnologik qurilmalar majmuasidan iborat bo‘lib, u 
nafaqat texnik vositalarni, balki o‘qituvchi, ota-ona va bola o‘rtasidagi samarali kommunikatsiyani ham shakl-
lantiradi. Shu jihatdan, raqamli muhit tarbiyachi va ota-onalar o‘rtasidagi hamkorlikni mustahkamlovchi muhim 
vosita sifatida namoyon bo‘ladi hamda bolaning ta’lim olish jarayoni, psixologik holati va tarbiyasida ijobiy nati-
jalarga erishishga xizmat qiladi. Ota-onaning ta’lim jarayonidagi faol ishtiroki esa kutilgan natijalarga erishishni 
ta’minlaydi. Raqamli muhit orqali bolalarning tafakkuri va fikrlash doirasi yanada kengayadi.

Raqamli vositalarning pedagogik potensiali bolalarda ijodkorlikni rivojlantirish, audio-vizual qobiliyatlarni 
shakllantirish, til o‘rganish tajribasini boyitish hamda ma’lumotlarni mustaqil izlash ko‘nikmalarini rivojlantirish 
imkonini beradi. Xususan, xorijiy tillarni raqamli media vositalari yordamida o‘rgatish orqali bilimlarni mustah-
kamlash samaradorligi ortadi. Maktabgacha yoshdagi bolalarda raqamli savodxonlikni shakllantirish pedagogik 
jarayonning muhim tarkibiy qismi bo‘lib, u bolalarda texnologik vositalardan ongli va maqsadli foydalanish 
ko‘nikmalarini rivojlantiradi hamda ularning hayotiy kompetensiyalarini boyitadi.

Masalan, chet tilini o‘rganish jarayonida raqamli vositalardan foydalanish ta’lim samaradorligini oshiradi. 
Hozirgi kunda turli ertak qahramonlari asosida yaratilgan interaktiv platformalar orqali bolalar qiziqarli shaklda 
harflar va so‘zlarni o‘rganish imkoniyatiga ega bo‘lmoqda. Bunday yondashuv bolalarning eshitish, ko‘rish va 
harakat orqali o‘rganish jarayonini uyg‘unlashtirib, bilimlarni yanada mustahkam o‘zlashtirishga yordam beradi.

Raqamli ta’lim muhitining bolalar rivojiga ijobiy ta’siri, ayniqsa, kognitiv rivojlanish jarayonida yaqqol 
namoyon bo‘ladi. Raqamli vositalar yordamida tashkil etilgan ta’lim jarayoni interaktiv, vizual va audio resurslar 
asosida olib borilishi natijasida bolalarning fikrlash, eslab qolish va tahlil qilish ko‘nikmalari rivojlanadi. Shu bilan 

birga, raqamli muhit an’anaviy ta’lim samaradorligini oshiradi va individual o‘rganish yo‘nalishlarini qo‘llab-quv-
vatlaydi.

Raqamli texnologiyalar asosidagi hikoyalar va multimediya vositalari bolalarda ijodkorlik va fantazi-
yani rivojlantiradi, tasavvur doirasini kengaytiradi hamda muloqot va emotsional intellekt ko‘rsatkichlarining 
oshishiga xizmat qiladi. Raqamli ta’lim muhiti bolalarga o‘z tezligida o‘rganish imkonini berib, ularning individual 
xususiyatlariga moslashadi va qiziqishlari asosida bilim olishni rag‘batlantiradi. Rang-barang vizual elementlar 
va tovush effektlari esa bolalarning diqqatini uzoqroq saqlashga yordam berib, o‘quv motivatsiyasini oshiradi. 
Shu bilan birga, raqamli vositalar jismoniy imkoniyati cheklangan bolalar uchun ham teng ta’lim olish imkoniyat-
larini yaratib, inklyuziv ta’limni rivojlantirishga xizmat qiladi.

XULOSA VA TAKLIFLAR
Xulosa qilib aytganda, raqamli ta’lim muhiti maktabgacha yoshdagi bolalar rivojiga ijobiy va samarali ta’sir 

ko‘rsatadi, ayniqsa undan to‘g‘ri va aniq maqsad asosida foydalanilganda yuqori natijalarga erishish mumkin. 
Raqamli ta’lim muhiti bolalarning kognitiv, ijodiy hamda til ko‘nikmalarini rivojlantirishda muhim omil hisobla-
nadi. Uning samaradorligi esa to‘g‘ri tashkil etilgan pedagogik yondashuv, sifatli va mazmunli kontent, raqamli 
vositalardan oqilona foydalanish hamda ota-onalarning pedagogik qo‘llab-quvvatlashiga bevosita bog‘liq. Shu 
bois raqamli ta’lim muhitining ijobiy ta’sirlarini yanada kuchaytirish va uning samaradorligini oshirish uchun 
kompleks yondashuvni qo‘llash muhim ahamiyat kasb etadi. Bunday yondashuv pedagoglar tomonidan amali-
yotga joriy etilib, ota-onalar bilan hamkorlikda bolalar uchun samarali ta’lim muhitini yaratishga xizmat qiladi.

Maktabgacha ta’lim tizimida raqamli ta’lim muhitini samarali tashkil etish maqsadida bir qator ilmiy-amaliy 
takliflar ilgari suriladi. Jumladan, pedagoglarning raqamli kompetensiyasini oshirishga qaratilgan muntazam 
trening va malaka oshirish dasturlarini yo‘lga qo‘yish zarur. Shuningdek, bolalar uchun xavfsiz, sifatli va didaktik 
jihatdan boy raqamli kontentlarni yaratish muhim ahamiyatga ega. Ota-onalarni raqamli ta’lim jarayoniga faol 
jalb etish hamda ularning pedagogik savodxonligini oshirish orqali ta’lim samaradorligini yanada kuchaytirish 
mumkin. Bundan tashqari, ta’lim jarayonida raqamli vositalardan me’yorida, maqsadli va samarali foydalanish 
tavsiya etiladi.

